
ᒥᔅᑕ. ᐱᐊᓐ ᖁᕕᖅ, ᐃᑦᓯᕙᐅᑕᖅ          ᕕᕝᕗᐊᕆ 13, 2015 
ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ 
ᑎᑎᖅᑲᓂᐊᕐᕕᒃ 1379 
ᐃᖃᓗᐃᑦ, ᓄᓇᕗᑦ  X0A 0H0 
ᖃᕆᓴᐅᔭᒃᑯᑦ ᐊᐅᓪᓚᕐᑎᑕᐅᔪᖅ ᐅᕗᖓ: tsaata@niws.ca  
 
ᐱᔾᔪᑎᓕᒃ: ᕿᑭᖅᑖᓗᖕᒥ ᐆᒪᔪᓕᕆᔩᑦ (ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ) 
ᖃᓄᐃᓕᖓᖁᔨᒻᒪᖔᕐᒥᒃ ᐅᓂᒃᑳᖏᑦ ᕿᑭᖅᑖᓗᖕᒥ ᑐᑦᑐᖏᑕ ᒥᑦᓵᓄᑦ ᓈᓚᓐᓂᒃᑯᑦ 
ᑲᑎᒪᕕᔾᔪᐊᕈᑕᐅᓂᐊᕐᑎᓪᓗᒍ.   
 
ᖁᕕᖅᒧᑦ, 
 
ᑐᑦᓯᕋᓚᐅᕐᑎᓪᓗᓯ ᖃᓄᐃᓕᖓᖁᔨᒻᒪᖔᑦᑕ ᕿᑭᖅᑖᓘᑉ ᑐᑦᑐᖏᑕ ᒥᑦᓵᓄᑦ ᑭᐅᔾᔪᑎᕗᑦ ᑭᒃᑯᑐᐃᓐᓇᕐᓂᑦ 
ᓈᓚᓐᓂᒃᑯᑦ ᑲᑎᒪᕕᔾᔪᐊᕐᓂᐅᓂᐊᕐᑐᒧᑦ ᐃᖃᓗᓐᓂ  ᒫᔾᔨ 11, 12, ᐊᒻᒪ 13, 2015ᖑᓕᖅᑲᑦ, ᕿᑭᖅᑖᓗᖕᒥ 
ᐆᒪᔪᓕᕆᔩᑦ ᑲᑎᒪᔨᖏᑦ ᐊᑐᓕᖁᔨᕗᑦ ᐃᒫᖕ:     
 

• ᕿᑭᖅᑖᓗᖕᒥ ᑐᑦᑐᑕᐃᓕᒪᒋᐊᖃᕐᓂᖅ, ᐱᒋᐊᓚᐅᕐᓯᒪᔪᖅ ᔮᓐᓄᐊᕆ 1, 2015ᖑᑎᓪᓗᒍ, 
ᐊᑐᕈᓐᓃᕐᑎᑕᐅᓗᓂ;    

• ᒥᓂᔅᑕ ᐊᖏᖁᓪᓗᒍ ᑲᑎᑕᐅᓯᒪᔪᑦ ᐊᖑᔭᐅᔪᓐᓇᕐᑐᑦ ᕿᑭᖅᑖᖕᓗᒥ ᑐᑦᑐᒐᑦᓴᑦ 
60ᖑᕐᑎᑕᐅᖁᓪᓗᒋᑦ (ᐊᕙᑎᑦ ᐱᖓᓱᑦ).  ᕿᑭᖅᑖᓗᖕᒥ ᐆᒪᔪᓕᕆᔨᒃᑯᑦ ᐊᒡᒍᐃᒍᔾᔨᕙᓪᓗᑎᒃ 
ᓇᓕᒧᑦᑐᓂᑦ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓂᑦ  ᑐᑦᑐᒍᓐᓇᕐᓯᓂᐊᕐᖓᑕ ᓄᓇᓖᑦ 
ᐃᑉᐱᓐᓂᓪᓚᕆᑦᓯᒪᔪᑦ;     

• ᓄᓇᕗᑦ ᒐᕙᓚᒃᑯᖏᑦ ᑭᓪᓕᓕᐅᕆᑦᑕᐃᓕᓕᑦ ᕿᑭᖅᑖᓗᒃ ᐊᕕᑦᑕᐅᓗᓂ  
ᐃᓛᒃᑰᖓᓂᕋᕐᑕᐅᒧᑦ ᑐᑦᑐᖏᑦ (ᓂᒋᖅ/ᐅᐊᖕᓇᖅ);    

• ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔭᖃᑎᖃᖁᓪᓗᒋᑦ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᓐᓂᑦ 
ᐊᒻᒪ ᐃᑉᐱᓐᓂᓪᓚᕆᑦᓯᒪᔪᑦ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᑦ ᖃᓄᒃᑲᓐᓂᖅ 
ᑐᑦᑐᑕᒥᓂᕐᓂᑦ ᖃᐅᔨᓴᕋᑦᓴᓂᒃᑲᓂᕈᓐᓇᕐᒪᖔᑕ ᑐᑭᓯᐅᒪᔾᔪᑎᑦᓴᐅᓂᐊᕐᖓᑕ.   ᕿᑭᖅᑖᓗᖕᒥ 
ᐆᒪᔪᓕᕆᔩᑦ ᐊᑐᓕᖁᔨᕗᑦ ᑖᓐᓇ ᖃᐅᔨᓴᕋᑦᓴᓂᓐᓂᐅᕙᑦᑐᖅ ᖃᐅᔨᓴᕋᑦᓴᓂᒍᑕᐅᕙᓪᓗᓂ 
ᑭᓯᐊᓂ ᑐᑦᑐᑦ ᖃᓄᐃᓕᕐᒪᖔᑕ ᐊᐅᖏᑎᒍᓪᓗ ᓇᑭᓐᖔᕐᓂᑰᒻᒪᖔᑕ ᑐᕌᖓᓂᕐᓴᐅᓗᓂ; 

• ᓄᓇᕗᑦ ᒐᕙᒪᒃᑯᖏᑦ ᐊᖏᕈᑎᒋᓚᐅᕐᓯᒪᔭᖏᑦ ᖃᐅᔨᓴᕐᑕᐅᖃᑦᑕᖁᓪᓗᒋᑦ ᐊᒪᕈᑦ 
ᐃᓛᒃᑰᖓᔪᓂ ᖃᓄᐃᓕᖓᓕᕐᒪᖔᑕ ᐊᒻᒪᓗ ᐅᑎᖅᑎᑕᐅᖁᓪᓗᒍ ᐊᑭᓖᖃᑦᑕᕐᓂᖅ 
ᐊᒪᖅᑭᐊᕐᑎᑎᕙᓪᓗᑎᒃ ᐊᒥᓲᓂᖏᑦ ᐊᑦᓱᔾᔫᒥᐅᓕᕐᓂᐊᕐᖓᑕ;     

• ᐃᓘᓐᓇᑦᓯᐊᑎᑦ ᐊᐅᓚᑦᑎᔨᐅᖃᑕᐅᔪᑦ ᑲᑐᔾᔨᖃᑎᒋᕙᑦᑕᕗᑦ ᐱᓂᐊᕐᓂᒃᑯᑦ ᐊᖏᓚᐅᕐᓯᒪᒻᒪᑕ 
ᑐᓴᐅᒪᑎᑦᓯᓯᐊᖃᑦᑕᓂᐊᕐᓂᕋᕐᑐᑎᒃ ᑐᕌᕐᕕᐅᑦᓴᐅᑎᒋᕙᓪᓗᑕᓗ ᑐᓴᕋᑦᓴᖃᓕᕋᐃᒍᑦᑕ 
ᐊᒡᒍᕐᓯᒪᔪᑎᒍᑦ ᐆᒪᔪᓕᕆᔩᑦ ᑲᑎᒪᔨᐅᔪᒍᑦ ᐊᒻᒪ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓄᑦ 
ᑐᕌᖓᒐᐃᑉᐸᑕ ᐱᐊᓚᓂᕐᓴᐅᔪᓐᓇᖁᓪᓗᒍ;     

• ᓄᓇᕗᑦ ᒐᕙᒪᒃᑯᖏᑦ ᕿᒥᕐᕈᖁᓪᓗᒋᑦ ᑮᓇᐅᔭᕐᑎᒍᑦ ᐃᑲᔫᑕᐅᕙᑦᑐᓂᒃ ᐱᖓᓲᓕᖓᔪᓄᑦ 
ᐊᒡᒍᑐᖅᓯᒪᔪᓂ ᐆᒪᔪᓕᕆᔩᑦ ᑲᑎᒪᔨᖏᓄᑦ, ᐊᖏᕐᓯᒪᒍᑎᕗᓪᓗ ᓇᐅᒃᑯᑦ ᐋᖅᑭᒋᐊᕈᓐᓇᕐᒪᖔᑦ 
ᖃᓄᖅᑑᖃᑎᒌᓪᓗᑕ ᐃᑲᔪᕐᑎᐅᖃᑎᒌᒃᑲᓐᓂᕈᓐᓇᕐᒪᖔᑦᑕ, ᐱᖃᓯᐅᔾᔭᐅᓯᒪᓗᑎᒃ 

ᖃᐅᔨᓴᖃᑦᑕᕐᓂᖅ ᐊᒻᒪ ᒥᐊᓂᕆᔾᔪᑏᑦ ᐊᐅᓚᑦᑎᒍᑕᐅᕙᑦᑐᑦ ᐸᕐᓇᐅᑎᖏᑦ 
ᐋᖅᑭᑦᓱᕐᑕᐅᕙᓐᓂᖏᑕ;   

• ᐋᖅᑭᑦᓯᐊᕐᓯᒪᓂᕐᓴᒥᑦ ᖃᐅᔨᓴᕐᓂᖕᒧᑦ ᐅᐸᓗᖓᐃᔭᐃᓗᑕ ᐸᕐᓇᐅᑎᑦᓴᓂᑦ ᕿᑭᖅᑖᓘᑉ 
ᑐᑦᑐᖏᑕ ᒥᑦᓵᓄᑦ, ᑐᓐᖓᕕᖃᕐᓂᖅᓴᐅᔪᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ.  ᐃᓘᓐᓇᑦᓯᐊᑎᑦ 
ᐃᑲᔪᕐᑎᐅᖃᑎᒌᓐᓂᒃᑯᑦ ᐊᐅᓚᑦᑎᖃᑎᒋᕙᑦᑕᕗᑦ ᕿᒥᕐᕈᓂᕐᓴᐅᒋᐊᖃᕋᔭᕐᑐᑦ ᖃᓄᖅ ᓄᓇᓖᑦ 
ᐃᑲᔪᕐᑕᐅᓂᕐᓴᐅᔪᓐᓇᕐᒪᖔᑕ ᐃᒻᒥᓂᖕ ᖃᐅᔨᓴᕋᑦᓴᓂᑦᑎᐅᕙᑦᑎᓪᓗᒋᑦ ᑲᔪᓯᑦᓯᐊᖁᓪᓗᒍ;      

• ᐊᐅᓪᓛᕐᑎᑦᓯᓗᑕ ᕿᑭᖅᑕᒦᑦᑐᓂᑦ ᐃᓗᐃᓕᕐᒥ ᐳᒃᑭᑐᔮᑉ ᕿᑭᖅᑕᖓᓂ ᑐᑦᑐᓂᒃ ᕿᑭᖅᑖᓗᖕᒧᑦ 
ᐅᑎᖅᐸᓪᓕᐊᖁᓪᓗᒋᑦ ᐊᒥᕈᕐᐸᓪᓕᐊᓂᕐᓴᐅᓂᐊᕐᖓᑕ.  ᐊᐅᓪᓛᕐᑎᑕᐅᓚᐅᕐᑎᓪᓗᒋᑦ, ᑐᑦᑐᒐᑦᓴᑦ 
ᐃᓗᐃᓕᕐᒥ ᐳᒃᑭᑐᔮᑉ ᕿᑭᖅᑕᖓᓂ ᓈᒻᒪᒋᔭᒥᓂᖕ ᑭᓯᐊᓂ ᑐᑦᑐᕝᕕᐅᕙᓪᓗᓂ 
ᐱᔭᐅᓗᐊᖁᓇᒋᑦ ᖃᓄᐃᓐᖏᑦᓯᐊᖁᓪᓗᒋᓪᓗ ᐊᓯᔾᔨᕐᑕᓗᐊᕐᓂᐊᖏᒻᒪᑕ ᐊᒥᓲᓂᖏᑦ, ᐃᓄᐃᑦ 
ᖃᐅᔨᒪᔭᑐᖄᓗᐊ ᑐᓐᖓᕕᐅᓗᓂ;    

• ᑐᑦᑐᑦ ᐃᓄᒋᐊᓐᓂᖏᑦ ᒪᑭᑕᑦᓯᐊᕈᓐᓇᕐᓂᖏᓪᓗ ᐃᓱᒪᕐᓴᖅᓯᐅᕈᑕᐅᖅᑳᐸᓪᓗᑎᒃ 
ᐅᖃᐅᓯᐅᓂᐊᓕᕋᐃᑉᐸᑕ ᕿᑭᖅᑖᖕᓗᒥ ᑐᑦᑐᖏᑦ ᓯᕗᓂᑦᑎᓐᓂ.     

 
ᑐᑭᑖᕈᑎᕗᑦ: 
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᐊᑐᓕᖁᔭᖏᑦ ᐋᖅᑭᑦᓱᕐᑕᐅᓚᐅᕐᑐᑦ ᐋᔩᖃᑎᖃᕐᐸᑦᑐᑕ 
ᐊᔾᔨᒌᖏᑦᑐᓂᒃ ᐊᕐᕌᒍᓂ ᐊᓂᒍᕐᑐᓂ ᑐᓴᖃᑦᑕᓚᐅᕐᑕᑎᓐᓂᖕ, ᐱᖃᓯᐅᔾᔭᐅᓯᒪᓪᓗᑎᒃ ᒪᕐᕈᐃᓱᕐᑐᑕ 
ᑲᑎᒪᕕᔾᔪᐊᕐᑎᑦᓯᖃᑦᑕᓚᐅᕋᑦᑕ ᕿᑭᖅᑖᖕᓗᒥ ᑐᑦᑐᓕᕆᓪᓗᑎᒃ ᐊᖑᓇᑦᑏᑦ ᐃᓕᓐᓂᐊᕐᓯᓐᓈᑦ, ᓄᓇᓕᓐᓄᑦ 
ᑐᓴᕋᓱᐊᖃᑦᑕᓚᐅᕐᑐᑕᓗ ᓇᕈᓪᓗᑕ ᐋᖅᑭᑦᓱᕐᑕᐅᕙᓪᓕᐊᓕᕐᑎᓪᓗᒋᑦ ᑎᑎᖅᑲᕐᑕᕆᓂᐊᕐᑕᖏᑦ 2014ᒥ 
ᑐᑦᑐᓂᒃ ᓈᓴᐃᓂᐊᕐᑎᓪᓗᒋᑦ ᐅᖃᖃᑎᒋᕙᑦᑐᑎᒍᓪᓗ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑕ ᓯᕗᓕᕐᑎᖏᑦ 
ᐊᒻᒪ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᑦ.     
 
ᐅᑯᐊ ᐅᓂᒃᑳᕗᑦ ᑐᓂᔭᕗᑦ ᐅᖃᐅᓯᖃᕐᓯᒪᔪᑦ ᐊᑐᓕᖁᔨᔾᔪᑕᐅᓯᒪᔪᓂᑦ ᐊᑎᖃᕐᑎᑕᐅᓯᒪᓪᓗᑎᒃ ᐃᒫᖕ: 
ᐊᖑᔭᑦᓴᓂᑦ ᐊᐅᓚᑦᑎᓂᖅ, ᑐᓴᐅᒪᖃᑦᑕᐅᑎᓂᖅ ᐊᒻᒪ ᓄᓇᓖᑦ ᓴᓐᖏᓂᕐᒥᑦ ᑎᒍᓯᕙᓪᓕᐊᓂᖏᑦ 
ᖃᐅᔨᓴᕐᓂᕐᓗ.   
 
ᐊᖑᔭᑦᓴᓂᑦ ᐊᐅᓚᑦᑎᓂᖅ: 
 
ᐊᖏᖃᑎᒌᑦᓯᒪᔪᐃᓐᓇᐅᒐᑦᑕ ᑐᑦᑐᑦ ᐃᓅᓴᓪᓕᕚᓪᓕᕐᓯᒪᒻᒪᑕ ᑕᐃᒫᖕ ᐃᓕᖅᑯᓯᕆᒐᒥᐅᒃ ᓄᖑᔾᔫᒥᓚᐅᕐᑐᑎᒃ 
ᐅᑐᕐᔫᒥᓲᖑᒻᒪᑕ ᖃᑦᓰᓐᓇᕈᕐᓯᒪᒻᒪᑕ ᒫᓐᓇᒃᑯᑦ.  ᑐᑦᑐᓕᕆᓪᓗᑎᒃ ᑐᑭᓯᓇᓱᐊᕐᑐᑎᒃ ᓄᓇᓕᓐᓂᑦ, ᐃᓄᕋᓴᐃᑦ 
ᐊᑐᖃᑦᑕᕐᓯᒪᔭᒥᓂᖕ ᐅᓂᒃᑳᖃᑦᑕᓚᐅᕐᑐᑦ ᐃᒻᒪᑐᖃᖅ ᐱᕈᕐᓴᓪᓗᑎᒃ ᑕᐃᒫᑦᑕᐅᖅ ᐃᓅᓴᓪᓕᖃᑦᑕᓕᓂᐅᒻᒪᑕ 
ᐅᑎᓕᖅᑭᐸᑦᑐᑎᒃ ᐊᓐᓇᒐᐃᒐᒥᖕ.  ᑕᒪᓐᓇ ᐅᖃᐅᓯᐅᓕᖅᑭᑦᑖᖃᑦᑕᓚᐅᕐᑐᖅ ᑭᒡᒐᕐᑐᐃᔪᓂᑦ ᓄᓇᒥᓐᓂᖕ ᐊᒻᒪ 
ᓄᓇᓕᓐᓂ ᐆᒪᔪᓕᕆᔩᑦ ᑲᑎᒪᔨᖏᓐᓄᑦ ᐃᓕᓐᓂᐊᕈᑎᒋᓯᓐᓈᑦ ᑲᑎᒪᑎᓪᓗᒋᑦ.  ᖃᐅᔨᔭᐅᖃᑦᑕᓕᓂᐅᓂᖓ 
ᐃᓄᓐᓄᑦ ᓄᑕᐅᓐᖏᒻᒪᓐ ᐃᓅᓴᓪᓕᓯᒪᓂᖏᑕ ᑐᑦᑐᑦ.    
 
ᐃᓄᐃᑦ ᐃᓱᒪᖃᕐᖓᑕ, ᐃᓅᓴᓪᓕᓯᒪᑲᐃᓐᓇᕋᓗᐊᕐᑎᓪᓗᒋᑦ ᑕᒪᑐᒪᓂ, ᓄᖑᒻᒪᕆᔾᔮᖏᒻᒪᑕ ᕿᑭᖅᑖᓘᑉ 
ᑐᑦᑐᖏᑦ.  ᐃᓄᐃᑦ ᑐᑭᓯᓯᒪᔫᒐᓗᐊᑦ ᐊᓯᔾᔨᕆᐊᖃᕐᓂᖓ ᑐᑦᑐᓕᕆᔾᔪᓯᐅᓕᕐᑐᖅ, ᐃᓄᐃᑦᑕᐅᖅ 
ᑐᑭᓯᔭᐅᔪᒪᒋᓪᓗᑎᒃ ᑲᑐᔾᔨᖃᑎᓕᒫᖏᓐᓄᑦ ᑐᑦᑐᑦ ᐊᓐᓇᐅᒪᔾᔪᑎᓪᓗᕆᐅᓂᖏᓐᓄᑦ ᐃᓄᓐᓄᑦ 
ᐱᕐᔪᐊᕆᔭᐅᒻᒥᒻᒪᑕ: ᓂᕿᑦᓴᒧᑦ ᐱᐅᓯᑐᖃᒃᑯᓪᓗ ᐃᒻᒪᑐᖄᓗᓂᖕ ᐊᑑᑎᖃᓪᓚᕆᑦᓯᒪᒻᒪᑕ ᑭᖑᕚᕇᑦ 
ᐃᓕᖅᑯᓯᖓᓄᑦ (ᐃᓪᓕᓃᑦ ᐊᖑᓇᓱᕝᕖᑦ, ᑐᑦᑐᒥᓂᖅ ᑕᒪᒃᑭᕐᑐᒍ ᓂᕿᒋᔭᐅᓂᖓ, ᐊᒥᖓ  ᖃᑎᒐᖓᓗ, 
ᐊᓯᖏᓪᓗ).  ᑕᒪᒃᑯᐊ ᐅᔾᔨᕆᓪᓗᒋᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᐃᕙᔾᔪᑎᒋᕚ ᑐᑦᑐᒐᑦᓴᖃᕐᑎᑦᓯᓂᖅ, 
ᖃᑦᓰᓐᓇᑯᓘᒐᓗᐊᕐᐸᑕ, ᐃᓄᓐᓄᑦ ᐊᑑᑎᖃᓪᓚᕆᒻᒪᑦ ᓄᓇᓕᓐᓂ.     

ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᑭᓯᓯᒪᓪᓗᑎᒃ ᖃᓄᑎᒋ ᐱᔭᕆᐊᑐᑎᒋᓚᐅᕐᒪᖔᑦ ᐋᖅᑭᑦᓱᕐᑕᐅᓂᖓ ᑐᑦᑐᓂᒃ 
ᓈᓴᐃᓂᐅᓚᐅᕐᑑᑉ 2014ᒥ ᐋᖅᑭᐅᒪᓂᕆᓂᐊᕐᑕᖓ ᖃᖓᑕᓲᒃᑯᓪᓗ ᓈᓴᐃᓂᐅᓚᐅᕐᑐᖅ.  ᓈᓴᐃᑎᓪᓗᒋᑦ 
ᐊᖏᔪᐋᓗᖕᒥ ᓯᕕᑐᔪᒥ ᓈᓴᐃᓚᐅᕐᖓᑕ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᐊᖏᕐᓯᒪᓂᖏᓐᓄᑦ 
ᐃᓚᒋᔭᐅᑎᑦᓯᓚᐅᕐᓂᖏᑦ ᓄᓇᓕᓐᓂᖕ ᓈᓴᐃᔪᓄᑦ ᐱᖃᑕᐅᑎᑦᓯᓪᓗᑎᒃ.   ᕿᑭᖅᑖᓗᖕᒥ ᐆᒪᔪᓕᕆᔩᑦ 
ᖁᔭᓕᓯᒪᓪᓗᑎᒃ ᓄᓇᕗᑦ ᑐᓐᖓᕕᒃᑯᑦ ᑭᒡᒐᑐᖅᑎᖃᓚᐅᕐᖓᑕ ᖃᖓᑕᓪᓗᑎᒃ ᓈᓴᐃᑎᓪᓗᒋᑦ, ᐊᒻᒪ 
ᐱᓂᐊᕐᓂᒃᑯᑦ ᐊᖏᕐᓯᒪᑦᓯᐊᕐᑐᑎᒃ ᐃᓄᐃᓐ ᓈᓴᐃᖃᑕᐅᖃᑦᑕᓚᐅᕐᑐᑦ ᓈᓴᐃᓂᓕᒫᖏᓂ.   ᕿᑭᖅᑖᓗᖕᒥ 
ᐆᒪᔪᓕᕆᔩᑦ ᖃᐅᔨᒪᑎᑦᓯᔪᒪᒋᕗᑦ ᓄᓇᕗᑦ ᒐᕙᒪᒃᑯᖏᑦ ᐃᑲᔪᕐᓯᒪᓂᖏᓐᓂᑦ, ᐱᓗᐊᕐᑐᒥᖕ ᔭᐃᓖᓐ ᒍᐅᐊᑦᔅ, 
ᐋᖅᑭᑦᓱᐃᓚᐅᕐᖓᑦ ᓄᓇᒃᑯᑦ ᓈᓴᐃᓂᐅᓂᐊᕐᑐᓂᖕ ᐃᑉᐱᐊᕐᔪᒻᒥ, ᕿᑭᖅᑕᕐᔪᐊᒥ ᐊᒻᒪ ᑲᖏᖅᑐᒑᐱᒻᒥ 
ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᐊᐅᓚᑕᐅᓪᓗᑎᒃ.     
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᓴᐅᒪᓕᕐᖓᑕ ᓈᓴᐃᔪᖃᕐᑎᓪᓗᒍ ᓈᓴᐃᖃᑕᐅᓚᐅᕐᑐᓂᑦ ᓄᓇᖅᑲᑎᒌᓂᓪᓗ 
ᓈᓴᐃᓂᖅ ᑲᔪᓯᑎᑕᐅᓕᕐᑎᓪᓗᒍ ᓄᖅᑲᖓᑲᐃᓐᓇᕆᐊᖃᓚᐅᕐᑐᑦ, ᑕᒪᒃᑮᑦ ᖃᖓᑕᓂᐊᕐᑐᑦ ᓄᓇᒃᑯᓪᓗ 
ᓈᓴᐃᓂᐊᕐᑐᑦ ᓯᓚᕈᔪᒻᒧᑦ ᐱᔾᔪᑎᖃᕐᑐᑎᒃ.  ᑕᐃᒪᐃᒐᓗᐊᕐᑎᓪᓗᒍ ᓈᓴᐃᑎᓪᓗᒋᑦ ᖃᐅᔨᔭᐅᓚᐅᕐᑐᑦ 
ᓈᒻᒪᒋᔭᐅᓪᓗᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ ᑐᑭᓯᐅᒪᔾᔪᑕᐅᔪᓐᓇᕐᓯᓪᓗᑎᒃ ᕿᑭᖅᑖᓗᖕᒥ ᑐᑦᑐᑦ 
ᐃᓅᒋᐊᓐᓂᖏᓐᓂᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᑭᓯᓯᒪᒐᓗᐊᕐᑐᑎᒃ, ᐱᒻᒪᕆᐅᕗᖅ ᓇᓗᓇᐃᕐᓯᒋᐊᖃᕐᓂᕗᑦ 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᖏᖃᑎᖃᕐᓯᒪᓐᖏᒻᒪᑕ ᐅᕝᕙᓘᓐᓃᑦ ᐅᖃᕈᓐᓇᖏᒻᒥᔪᒍᑦ ᐊᒥᓲᓂᖏᑦ 
ᒥᑦᓴᐅᓴᔭᐅᓕᕐᑎᓪᓗᒋᑦ ᐋᖅᑭᑦᓱᐃᔾᔪᓯᒥᓂᕐᓂᑦ ᓱᓪᓕᒻᒪᖔᑕ ᓱᓕᓐᖏᒻᒪᖔᑕᓘᓐᓃᑦ.    
 
ᐊᖏᖃᑎᒌᓯᒪᓂᕗᑦ ᑐᑦᑐᑦ ᖃᑦᓯᓐᓇᕈᕐᐹᓪᓕᕐᓯᒪᓕᕐᓂᖏᑕ ᓇᓗᓇᐃᕐᑐᒍ, ᐃᓱᒪᕐᓴᖅᓯᐅᕈᑎᐅᓪᓗᓂᓗ 
ᓱᒃᑲᔪᒻᒪᕆᐊᓗᒻᒥᑦ ᐃᔨᕋᕐᑐᖅᑐᕐᔫᔮᕐᑐᑎᓪᓗ ᓄᖅᑲᕐᑎᑦᓯᓚᐅᕐᖓᑕ ᐱᓐᖑᕐᑎᑕᐅᑲᐅᑎᒋᓪᓗᓂ, ᕿᑭᖅᑖᓗᖕᒥ 
ᐆᒪᔪᓕᕆᔩᑦ ᑐᑭᓯᓪᓗᑎᓪᓗ ᓄᖅᑲᖓᑎᑕᐅᒃᑲᓐᓂᑐᐃᓐᓇᕆᐊᖃᕐᓂᖓ ᐃᒻᒪᖃ ᓇᓕᕌᕈᑎᐅᔪᒥᓇᕐᖓᑦ 
ᐃᓱᒪᕐᓴᖅᓯᐅᕈᑕᐅᔭᕆᐊᓕᒃ.   ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᐃᕙᕗᑦ ᑕᐃᒫᖕ ᐃᓱᒪᒋᖅᑳᕐᓗᒍ ᑐᑦᑐᒥᓂᖅ, 
ᐊᓯᕙᕐᓂᖅ, ᐊᓯᕙᐃᓐᓇᖏᒃᑲᓗᐊᕈᑎᖕ, ᐊᑦᓱᐊᓗᖕ ᐱᒻᒪᕆᐅᒻᒪᑦ ᕿᑭᖅᑖᓘᑉ ᓄᓇᖏᓐᓄᑦ 
ᐊᓐᓇᐅᒪᔭᕆᐊᖃᕐᓂᖏᓐᓄᑦ.    
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐃᓱᒪᖅᓴᖅᓯᐅᖁᔨᕗᑦ ᑲᑎᑕᐅᓯᒪᔪᑦ ᐊᖑᔭᐅᔪᓐᓇᕐᑐᑦ ᐊᒥᓲᓂᖏᑦ 
60ᒨᕐᑕᐅᖁᓪᓗᒋᑦ (ᐊᕙᑎᑦ ᐱᖓᓱᐃᕐᓱᕐᓗᒋᑦ) ᐋᖅᑭᑦᑕᐅᓯᒪᖁᓪᓗᒋᑦ ᕿᑭᖅᑖᓗᖕᒥ ᑐᑦᑐᒐᑦᓴᓂᑦ.  
ᑲᑐᔾᔨᖃᑎᒌᕗᑦ ᒪᓕᒐᕐᑎᒍᑦ ᑎᓕᔭᐅᓯᒪᑎᓪᓗᒋᑦ ᐊᒡᒍᐃᔨᐅᒋᐊᖏᑦ ᑲᑎᑕᐅᓯᒪᔪᑦ ᐊᖑᔭᐅᔪᓐᓇᕐᑐᑦ 
ᐊᒥᓲᓂᖏᓐᓂᑦ ᕿᑭᖅᑖᓗᖕᒥ,  ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᑐᓕᖁᔨᒐᔭᕐᐳᑦ  ᑐᑦᑐᑕᐅᔪᓐᓇᕐᑐᑦ ᐊᒥᓲᓂᖏᑦ 
60ᒨᕐᑕᐅᖁᓪᓗᒋᑦ (ᐊᕙᑎᑦ ᐱᖓᓱᐃᕐᓱᕐᓗᒋᑦ) ᓇᓕᒧᒌᒥᑦ ᐊᒡᒍᕐᑕᐅᓗᑎᒃ ᖁᓕᓂ ᓄᓇᓕᓐᓂ.  
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᑐᓕᖁᔨᒋᕗᑦ ᑲᑎᑕᐅᓯᒪᔪᑦ ᐊᖑᔭᐅᔪᓐᓇᕐᑐᑦ ᑎᒍᒥᐊᕐᑕᐅᓪᓚᑦᑖᕐᓗᓂ 
ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᑭᓯᓯᒪᒻᒪᑕ ᑲᑎᑕᐅᓯᒪᔪᑦ 
ᐊᖑᔭᐅᔪᓐᓇᕐᑐᑦ, ᐊᑦᓯᑦᑑᒐᓗᐊᕐᑎᓪᓗᒍ (60) ᐊᕙᑎᑦ ᐱᖓᓱᐃᕐᓱᕐᓗᒋᑦ ᐃᓱᒪᒋᔭᐅᔪᓐᓇᕐᒥᒻᒪᑦ 
‘ᐊᑦᑕᖁᓲᑕᐅᑐᐃᓐᓇᕆᐊᖃᕐᓂᖓᑕ’ ᓄᓇᕗᑦ ᒐᕙᒪᒃᑯᖏᓐᓄᑦ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᐃᕙᕗᑦ 
ᐊᑦᑕᖅᑯᓲᑕᐅᓱᕆᔭᐅᔪᖅ ᐊᑦᓱᔾᔫᒥᐅᓕᔭᑦᑐᖅ ᐃᓱᒪᒋᖔᕈᑦᑎᒍ ᐃᓅᖅᑲᑎᒌᑦ, ᐃᓕᖅᑯᓯᑐᖃᖅ ᐱᐅᓯᒃᑯᑦ ᐊᒻᒪ 
ᑐᑦᑐ ᐱᕐᔪᐊᕌᓘᓂᖓ ᐃᓄᓐᓄᑦ.  ᓱᓕᓗᐊᓐᖑᐊᕐᑐᖅ ᐃᓱᒪᒋᓪᓗᒍ ᐃᓄᐃᓐ ᓇᓗᖅᑯᑎᓐᖏᑦᓯᐊᕐᖓᑕ ᑐᑦᑐᑦ 
ᐅᑎᕐᔫᒥᓛᕐᒥᒻᒪᑕ ᐱᐅᓯᕆᒐᒥᐅᖕ ᑕᐃᒪᐃᑦᑕᕆᐊᖃᓕᕋᐃᒐᒥ.     
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᔪᐃᓐᓇᕆᕗᑦ ᓱᓪᓕᑎᓂᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐊᒻᒪ ᐊᐅᖏᑎᒍᑦ 
ᖃᐅᔨᓴᕐᑕᐅᕙᓐᓂᖏᑦ ᐱᔭᕇᕐᑕᐅᑉᐸᑕ ᑭᓯᐊᓂ ᐋᖅᑭᑦᑕᐅᑕᐃᓐᓇᐸᓪᓗᑎᒃ, ᕿᑭᖅᑖᓗᖕᒥ ᑐᑦᑐᑦ 
ᐃᓛᒃᑰᖓᓂᖁᓇᒍ ᓄᓇᖓ ᑭᓪᓕᓐᖑᐊᓕᕐᑎᑕᐅᓗᓂ ᐊᐅᓪᓚᑦᑎᔨᓄᑐᐃᓐᓇᑦᓯᐊᖅ ᐊᑲᕐᕆᔮᕈᑕᐅᒻᒪᑦ ᑕᒪᓐᓇ 
(ᐱᓗᐊᕐᑐᖅ ᓂᒋᖅ/ᐅᐊᖕᓇᖅ ᐊᕕᑦᑕᐅᔪᒪᓂᖓ).  ᑖᓐᓇ ᑕᐃᒪᓐᖓᓕᒫᖅ ᐊᐃᕙᔾᔪᑕᐅᒻᒪᑦ ᓄᓇᓖᑦ 
ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᓄᓇᖅᑲᑎᒌᓄᓪᓗ, ᐃᓄᐃᓪᓗ ᐅᖃᐃᓐᓇᐅᔭᕐᖓᑕ, ᕿᑭᖅᑖᓘᑉ ᑐᑦᑐᖏᑦ 
ᓄᑦᑕᕐᑎᐅᒻᒪᑕ ᑲᐃᕙᑐᐃᓐᓇᕋᒥᖕ ᕿᑭᖅᑖᓗᖕᒥᑦ.      

ᐃᓱᒫᓗᒋᔭᐅᖏᓐᓇᕐᒥᔪᖅ ᑲᑎᒪᖃᑎᒋᒐᐃᒐᑦᑎᒍ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᐊᒻᒪ ᓄᓇᓖᑦ 
ᑐᓴᕆᐊᕐᕕᒋᔭᕐᑐᕋᐃᒐᑦᑎᒍ ᓇᕈᓪᓗᑕ ᑐᑭᓯᓂᐊᕐᑐᑕ, ᐅᖃᐅᓯᐅᓕᖅᑭᑖᓯᒪᔪᖅ ᐊᔾᔨᒌᖏᑦᑐᓄᑦ ᑭᒡᒐᓄᑦ 
ᑕᐃᒫᖕ ᑐᑦᑐᓕᕆᓂᖕᒧᑦ ᑲᑎᒪᓂᖃᕐᑎᓪᓗᒋᑦ ᐃᓕᓐᓂᐊᕈᑎᒋᓯᓐᓈᑦ, ᐊᒪᕈᑦ ᓄᖑᕋᐃᔪᓪᓚᕆᐅᓂᖏᑕ.  
ᐊᒥᓱᑦ ᓇᓗᓇᐃᕐᓯᖃᑦᑕᓚᐅᕐᖓᑕ: ᐃᓄᐃᓐ ᓂᕿᑦᓴᕐᓯᐅᕐᑎᑑᖏᒻᒪᑕ ᑐᑦᑐᓂᖕ.  ᓄᓇᓕᓕᒫᐸᓗᐃᑦ 
ᐊᖏᖃᑎᒌᑦᑐᐃᓐᓇᐅᓪᓗᑎᒃ ᐊᑭᓕᕐᓱᐃᓗᑎᒃ ᐊᒪᖅᑭᐊᑎᑦᓯᖃᑦᑕᖁᓪᓗᒋᑦ.  ᑖᓐᓇ 
ᐃᓱᒪᖅᓴᕐᓯᐅᕈᑕᐅᒋᐊᓕᓪᓚᕆᒃ.       
 
ᑲᔪᖏᕐᓱᐃᔾᔪᑕᐅᓪᓚᕆᒻᒥᔪᖅ ᒐᕙᒪᒃᑯᑦ ᐃᓱᒪᖅᓴᕐᓯᐅᖁᓪᓗᒋᑦ ᐊᓯᖏᓐᓂᖕ ᑐᑦᑐᓕᓐᓂᑦ 
ᐊᐅᓪᓛᕐᑎᑦᓯᔪᓐᓇᕐᒪᖔᑕ ᕿᑭᖅᑖᓗᖕᒧᑦ.  ᐊᒥᓱᑦ ᓄᓇᓖᑦ ᐊᐃᕙᓪᓚᐅᕐᑐᑦ ᒐᕙᒪᒃᑯᑦ ᐃᓱᒫᓗᓪᓚᕆᑉᐸᑕ, 
ᐃᓚᔭᐅᒃᑲᓐᓂᓪᓗᐊᕐᖓᑕ ᑐᑦᑐᑦ, ᐃᒻᒪᖃ ᐃᓗᐃᓕᕐᒥᑦ ᐳᒃᑭᑦᑐᔮᑉ ᕿᑭᖅᑕᖓᓂᖕ, ᐃᒻᒪᖃ 
ᐅᑎᖅᐸᓪᓕᐊᓂᖏᑦ ᑐᑦᑐᑦ ᐊᒥᓱᕈᕐᐸᓪᓕᐊᓂᖏᑦ ᓱᒃᑲᓂᕐᓴᐅᔪᓐᓇᕐᑐᖅ ᐱᐅᓯᑐᖃᖓᓂᖕ.  
 
ᐱᓪᓗᒍᓕ ᐃᓗᐃᓕᖅ ᐳᒃᑭᑦᑐᔮᑉ ᕿᑭᖅᑕᖓᓂ, ᐊᒥᓲᓂᕐᓴᑦ ᓄᓇᓖᑦ, ᓄᓇᓖᑦ ᐆᒪᔪᕐᓂᐊᕐᑎᖏᑕ 
ᑲᑎᒪᔨᖏᑦ ᐊᒻᒪᓗ ᑭᒡᒐᕐᑐᐃᓚᐅᕐᑐᑦ ᑲᑎᒪᔭᕐᑐᖅᓯᒪᓪᓗᑎᒃ ᐃᓕᓐᓂᐊᕐᓯᓐᓈᑦ ᒪᕐᕈᐊᑎᖅᑐᑎᒃ 
ᑐᑦᑐᓕᖃᑕᐅᖃᑦᑕᓚᐅᕐᑐᑦ ᐃᓱᒪᕐᓴᖅᓯᐅᓚᐅᕐᒥᔪᑦ ᐃᒻᒪᖃ ᖃᑦᓰᓐᓇᐅᒐᓗᐊᓂᖕ ᓂᕿᑦᓴᕐᓯᐅᕐᑎᑦᓯᕙᑉᐸᑕ 
ᑐᑦᑐᖏᓐᓂᖕ ᐃᓄᓐᓄᑦ ᓂᕆᔭᑦᓴᓂᑦ ᐳᒃᑭᑦᑐᔮᑉ ᕿᑭᖅᑕᖓᓂᒃ.  ᖃᖓᑕᓪᓗᑎᒃ ᐅᔾᔨᕆᔭᐅᓚᐅᕐᖓᑦ 
ᓈᓴᐃᓪᓗᑎᒃ ᖁᓚᐅᑕᐅᓕᕐᖓᑦ ᕿᑭᖅᑕᖓ ᑐᑦᑐᓕᐊᓘᓚᐅᕐᖓᑦ, ᐃᓄᐃᓐ ᐃᓱᒫᓘᑎᖃᕐᖓᑕ ᕿᑭᖅᑕᖓᓂᖕ 
ᑐᑦᑐᓕᐊᖏᓐᓇᓕᕐᐸᑕ ᐊᖑᒻᒪᑎᒐᔭᕋᓗᐊᕐᒪᖔᑕ ᕿᑐᕐᖏᐅᕐᓂᖏᑦ ᐱᕕᐅᖏᓐᓇᓗᐊᓕᕐᐸᑦ ᓯᕕᑐᔪᒧᑦ 
ᓯᕗᓂᑦᑎᓐᓄᑦ.   ᐃᓚᖏᑦ ᖃᑦᓰᓐᓇᐅᓂᕐᓴᓂᒃ ᑭᓪᓕᖃᖁᔨᒐᓗᐊᕐᑎᓪᓗᒋᑦ ᐅᕝᕙᓘᓐᓃᑦ ᐱᐅᖅᓱᐊᕈᒪᓪᓗᑎᒃ 
ᕿᑭᖅᑕᖓᑕ ᑐᑦᑐᖏᓐᓂᒃ, ᐃᓄᐃᓐ ᐃᓱᒪᖃᕐᒥᔪᑦ ᐱᔭᐅᖏᓗᐊᖃᑦᑕᖅᐸᑕ ᐊᒥᓱᕈᓗᐊᓕᕈᑎᒃ 
ᐋᓐᓂᐊᓕᑐᐃᓐᓇᕆᐊᖃᕐᒥᒻᒪᑕ ᑕᒪᒃᑭᕐᓗᐊᑑᓗᑎᒃ, ᐱᓗᐊᕐᑐᒥᒃ ᓄᓇᑕᖓ ᐱᕈᕐᑐᖃᕈᓐᓃᕐᐸᑦ ᑐᑦᑐᑦ 
ᓂᕿᖏᓐᓂᑦ.  ᑭᓪᓕᖃᕐᑎᑕᐅᑉᐸᑦ ᑐᑦᑐᕝᕕᐅᔪᓐᓇᕐᓂᖓ ᐃᓗᐃᓕᖅ ᐳᒃᑭᑦᑐᔮᒥ ᐊᑲᐅᑐᐃᓐᓇᕋᔭᕐᑐᖅ 
ᑐᑦᑐᒥᓂᕐᑖᕈᓐᓇᖁᓪᓗᒋᑦ ᓂᕿᑦᓴᒧᑦ ᕿᑭᖅᑖᓗᖕᒥ ᓄᓇᓖᑦ ᑐᑦᑐᖃᓐᖏᓗᐊᓕᕐᑐᑦ.    
 
 
ᑐᓴᐅᒪᖃᑎᒌᓐᓂᖅ ᓄᓇᓖᓪᓗ ᓴᓐᖏᓂᕐᒥᑦ ᑎᒍᓯᕙᓪᓕᐊᓂᖏᑦ: 
 
ᑐᓴᐅᒪᖃᑎᒌᓐᓂᖅ ᑐᑭᓕᒃ ᓇᐅᒃᑯᓕᒫᖅ ᖁᓕᕇᓂ ᑐᓴᐅᒪᖃᑎᒌᒍᓯᓂᑦ ᐊᒻᒪ ᓇᓗᓇᐃᕋᓱᓐᓂᐊᕐᑕᕗᑦ 
ᒪᕐᕉᓕᖓᔫᒃ ᐅᔾᔨᕆᒋᐊᕐᓗᒋᒃ: ᓄᖅᑲᖓᑎᑕᐅᓂᖓ ᐊᒻᒪ ᐊᐅᓚᑦᑎᓂᖕᒧᑦ ᐅᐸᓗᖓᐃᔭᐅᑏᑦ 
ᐸᕐᓇᐅᑎᖓ(ᖏᑦ).    
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᐊᒻᒪ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᑐᑭᓯᓯᒪᕗᑦ 
ᐊᕙᑎᓕᕆᔨᒃᑯᑦ ᒥᓂᔅᑕᖓᑦ ᑲᒪᒋᔭᖃᕐᖓᑦ ᑐᐊᕕᕐᓇᕐᑐᖃᕐᑎᓪᓗᒍ ᖃᓄᖅᑑᕆᐊᖃᕐᓂᖓ ᒪᓕᑦᑐᒍ 
ᓄᓇᑖᕈᑏᑦ ᐊᖏᕈᑎᖓᑦ, ᐃᓚᒋᔭᐅᔪᑦ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᓐᓄᑦ, ᓄᓇᓕᓐᓂ 
ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᓄᓇᖅᑲᑎᒌᓪᓗ ᑕᐸᐃᓚᐅᕐᖓᑕ ᓱᒃᑲᔪᒻᒪᕆᐊᓗᖕᒥᑦ ᓄᖅᑲᕐᑎᑕᐅᓂᖓ 
ᑲᒪᒋᔭᐅᑲᐅᕐᑐᓚᐅᕐᓂᖓᑕ.  ᐊᒥᓱᑦ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓄᑦ ᐃᓚᒋᔭᐅᔪᑦ 
ᓄᓇᖅᑲᑎᒌᓪᓗ ᐃᓱᒪᓚᐅᕐᖓᑕ ᐱᕕᖃᕐᑎᑕᐅᑦᓯᐊᓚᐅᓐᖏᓐᓇᒥᖕ ᑭᐅᓇᓱᒋᐊᑦᓴᖅ ᐅᕝᕙᓘᓐᓃᑦ 
ᐅᐸᓗᖓᐃᕐᓯᒪᒋᐊᑦᓴᖅ ᐱᕕᖃᓚᐅᓐᖏᓐᓇᒥᖕ ᐃᓱᒪᓕᐅᕈᑕᐅᓚᐅᕐᑎᓪᓗᒍ.  ᑕᐸᐃᕐᓇᓗᐊᕈᑎᖓᓕ 
ᐱᓗᐊᒃᑲᓂᕐᑐᖅ ᐃᓱᒪᒋᒋᐊᕈᑦᑎᒍ ᐊᔾᔨᒌᖏᑦᑐᐊᓗᖕᓂᑦ ᐱᔾᔪᑎᖃᕐᑐᒋᑦᓯᒐᓗᐊᕐᖓᑕ ᐃᓄᐃᑦ ᑐᑦᑐᑦ 
ᖃᑦᓰᓐᓇᕈᓚᕿᔾᔪᑎᖏᓐᓂᑦ:  ᖃᑦᓰᓐᓇᕈᕐᕕᖓ ᓇᓕᖅᑯᓯᒪᓪᓗᐊᕐᖓᑦ ᐱᐅᓯᑐᖃᒥᒍᑦ, ᐊᒪᖅᑯᑦ, ᓄᓇᒥᖕ 
ᓴᓇᕙᓪᓕᐊᔪᑦ ᑮᓇᐅᔭᓕᐊᕈᑎᑦᓴᒧᑦ ᐊᒻᒪᓗ ᐸᕝᕕᓵᕐᑕᕐᔪᐊᖑᕙᓐᓂᖏᑦ ᐆᒪᔪᑦ ᖃᐅᔨᓴᕐᑕᐅᓕᕋᐃᒻᒪᑕ 
ᖃᐅᔨᓴᕈᓯᖏᑦ.  ᑖᒃᑯᐊ ᐅᔾᔨᕆᒋᐊᕐᓗᒋᑦ,  ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᐃᕙᔾᔪᑎᖃᕐᐳᑦ 
ᑐᐊᕕᕐᓇᕐᑑᑎᑕᐅᖏᓪᓗᐊᕋᓗᐊᕐᖓᑦ, ᑕᐃᒪᐃᒻᒪᑦ, ᓄᖅᑲᖓᑎᑕᐅᓂᖓ ᐊᑐᕈᓐᓃᕐᑎᑕᐅᒋᐊᓕᒃ.     

ᑕᐃᒪᐃᓕᒐᓗᐊᕐᑎᓪᓗᑕ, ᐃᓚᒋᔭᐅᔪᑦ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᖃᐅᔨᒪᓪᓗᑎᒃ 
ᓱᖏᐅᑎᔭᕆᐊᖃᓕᕐᓂᕗᑦ ᐊᓯᕙᕈᓯᐅᑉ ᐋᖅᑭᑦᓯᒪᓂᕆᓕᕐᑕᖓᓂᖕ.  ᑕᐃᒪᓐᖓᑦ ᐅᖃᐅᓯᐅᖃᑦᑕᓚᐅᕐᖓᑦ 
ᓂᐅᕐᕈᑲᑕᑦᑐᑕ ᓄᓇᓕᓐᓄᑦ ᑐᑭᓯᒋᐊᒃᑲᓂᕐᑐᑕ ᐊᒻᒪ ᑕᒪᒃᑮᓐᓂ ᑐᑦᑐᓕᕆᓂᖕᒧᑦ ᑲᑎᒪᔾᔪᑎᖃᕐᑎᓪᓗᒋᑦ 
ᐃᓕᓐᓂᐊᖃᑎᒌᓯᓐᓈᑦ, ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑕ ᑭᒡᒐᖏᑦ ᓄᓇᖅᑲᑎᒌᓪᓗ ᐅᖃᖃᑦᑕᓚᐅᕐᑐᑦ 
ᖃᓄᐃᑦᓴᕋᔭᓐᖏᒋᐊᑦᓴᖅ ᑭᓪᓕᓕᐅᕐᑕᐅᒐᓗᐊᕐᐸᑦ ᑐᑦᑐᓕᐊᕐᐸᓐᓂᖅ.  ᐊᕐᕌᒎᑉ ᐃᓗᐊᓂ 
ᒪᑐᕕᖃᑲᐃᓐᓇᐸᓪᓗᓂ ᑐᑦᑐᓕᐊᕐᓇᖅ ᑭᓪᓕᖃᕐᑎᑕᐅᓗᑎᒃ ᐊᑕᐅᑦᓯᒃᑰᖃᑎᒋᓗᒍ ᓄᕐᕋᓕᔭᑦᑕᐃᓕᓗᑎᒃ 
ᐊᕐᓇᓕᒐᑦᑕᐃᓕᓗᑎᓪᓗ, ᐊᖑᓇᓱᕝᕕᐅᔭᕆᐊᖃᓐᖏᑦᑐᓂᖕ ᓇᓗᓇᐃᕐᑐᐃᓗᑕ ᐊᒻᒪ ᓄᕐᕋᓕᐅᕐᕖᑦ ᓄᓇᑕᖅ 
ᐅᐸᑦᑕᐅᑦᑕᐃᓕᓗᑎᒃ ᓴᐳᔾᔭᐅᓗᑎᒃ. ᐃᓱᒪᖅᓴᖅᓯᐅᕈᑕᐅᖁᔭᐅᒻᒥᔪᖅ ᐊᓯᐊᓃᑦᑐᓂᑦ ᑐᑦᑐᓂᖕ 
ᐊᐅᓪᓛᕐᑎᑦᓯᔪᓐᓇᕐᒪᖔᑕ ᕿᑭᖅᑖᓗᖕᒧᑦ ᐊᒻᒪ ᐊᑭᖃᕐᑎᑕᐅᓗᑎᒃ ᐊᒪᖅᑭᐊᑎᑦᓯᕙᓪᓗᑎᒃ.  ᑭᖑᓪᓕᕐᒥ, 
ᐃᓱᒪᖅᓴᕐᓯᐅᕈᑕᐅᖁᔭᐅᓚᐅᕐᑐᑦ ᒫᓐᓇᓕᓴᐅᓂᕐᐹᑦ ᓄᑖᓐᖑᕆᐊᕐᑕᐅᖁᔭᐅᓪᓗᑎᒃ ᐊᑐᖅᑕᐅᓂᕐᓴᐅᓕᕐᓗᑎᓪᓗ 
ᖃᕆᑕᐅᔭᒃᑰᕐᑐᑦ ᑐᑭᓯᐅᒪᒃᑲᓐᓂᕈᑎᑦᓴᐃᑦ ᒥᑦᓴᐅᓴᒍᑕᐅᕙᑦᑐᑦ ᓯᕗᓂᑦᑎᓐᓂ ᖃᑦᓯᓐᖑᕋᔭᓐᖑᐊᕐᒪᖔᑕ 
ᒥᑦᓴᐅᓴᔭᐅᓕᕋᐃᑉᐸᑕ (ᐱᖃᓯᐅᔾᔭᐅᓗᑎᒃ ᖃᖓᑦᑕᕐᑎᑕᐅᓯᒪᔪᑎᒍᑦ ᐊᔾᔨᓕᐅᕆᓂᖅ  ᑎᒥᑕᖓᑕᓗ 
ᐆᓇᔪᓐᓂᖓᓂᖕ ᓇᓂᓯᔾᔪᑏᑦ).  ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᐊᐱᖅᑯᑎᖃᓚᐅᕐᒥᔪᑦ  
ᒪᓕᑦᑕᐅᔪᓐᓇᕐᑐᓂᑦ ᐊᑐᓕᕐᑎᑦᓯᒍᑎᖃᕐᐸᑕ ᒪᓕᒐᓕᐊᒥᓄᑦ, ᐱᒻᒪᕆᐅᓂᖓ ᒪᓕᑦᑕᐅᒋᐊᓕᓐᓂᒃ 
ᐊᑐᓕᕐᑎᑦᓯᓂᐊᕐᐸᑕ ᑲᔪᓯᑦᓯᐊᕈᓐᓇᕐᖓᑦ ᑭᓯᐊᓂ ᐊᐅᓚᑦᑎᖃᑎᒌᓐᓂᒃᑯᑦ ᐸᕐᓇᐅᑏᑦ.    
 
ᑖᒃᑯᐊ ᐊᔪᕆᕐᓯᐅᔾᔨᒍᑏᑦ ᓄᓇᓕᓐᓃᓐᖔᕐᓯᒪᔪᑦ.  ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᑦ ᓄᓇᖅᑲᑎᒌᓪᓗ 
ᐃᓚᒋᔭᐅᔪᑦ ᖃᐅᔨᒪᑦᓯᐊᕐᖓᑕ ᐱᓗᐊᑦᑕᐃᓕᒪᓂᖕᒥᑦ ᐊᖑᔭᑦᓴᓂᑦ.  ᑭᓯᐊᓂᑦᑕᐅᖅ, ᓄᓇᓕᓐᓂ 
ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᐊᒻᒪ ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᖃᐅᔨᒪᒋᓪᓗᑎᖕ ᐊᖑᔭᑦᓴᑦ 
ᑭᓪᓕᖃᕐᑎᑕᐅᓕᕐᒥᑉᐸᑕ ᑲᒪᔨᖃᕆᐊᖃᕐᓂᐊᕐᒥᒻᒪᑦ ᐅᖁᒪᐃᑦᑐᐋᓗᖕᒥᑦ ᐃᓄᑦᑕᖏᓐᓄᑦ ᐅᖃᖅᑎᐅᓂᐊᕐᑐᓂᑦ 
ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓄᑦ ᐃᓄᓐᓄᓪᓗ ᓄᓇᖅᑲᑎᒌᓄᑦ.  ᑕᐃᒪᐃᒐᔪᒻᒪᑦ 
ᐱᔭᕆᐊᑐᔪᒻᒪᕆᐅᕙᑦᑐᖅ ᐅᖃᐅᓯᕆᓇᓱᑐᐃᓐᓇᕐᑐᒍ, ᐊᐃᕙᔪᓪᓚᕆᐅᓕᕐᐸᑦᑐᑦ ᐃᑉᐱᓇᓪᓚᕆᓐᓂᖓᓄᓪᓗ 
ᐋᓐᓂᓇᒻᒪᕆᑦᑐᓂ.  ᑕᐃᒪᐃᒃᑲᓗᐊᕐᑎᓪᓗᒍ, ᑕᐃᒫᖕ ᑭᓯᐊᓂ ᐋᔩᖃᑎᒌᓐᓂᒃᑯᑦ ᖃᓄᖅᑑᕈᓐᓇᕋᑦᑕ 
ᑕᒪᒃᑭᕐᓗᑕ ᐆᒪᔪᓕᕆᔨᐅᖃᑎᒌᑦᑐᒍᑦ ᖃᐅᔨᒪᔪᐃᓐᓇᐅᕙᓐᓂᐊᕋᑦᑕ ᐃᖅᑲᓇᐃᔮᑦᑎᓂᑦ ᑐᑭᑖᕈᑎᐅᓯᒪᔪᓪᓗ 
ᒫᓐᓇᒧᑦ ᖃᓄᐃᓕᖓᒻᒪᖔᑕ.  ᐅᖃᖃᑎᒌᓐᓂᒃᑯᑦ ᑐᑭᓯᓇᕐᓯᓲᖑᒻᒪᑦ ᐃᓕᓴᐃᓯᓐᓈᓪᓗ ᓄᓇᖅᑲᑎᒌᓂᑦ 
ᑲᒪᒋᔭᖃᕐᑐᓂᑦ ᐆᒪᔪᓕᕆᓂᖕᒧᑦ ᐊᐅᓚᑦᑕᕆᐊᓕᓐᓂᑦ.  ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ 
ᖃᐅᔨᒃᑲᐃᔨᐅᒻᒪᑕ ᐃᓄᓐᓂᖕ ᐊᖑᔭᑦᓴᑦ ᑭᓪᓕᓕᐅᕐᑕᐅᔭᕋᐃᒻᒪᑕ, ᐃᓘᓐᓇᑎᑦ ᐆᒪᔪᓕᕆᔨᐅᖃᑎᖏᑦ 
ᑕᐃᒫᑦᑕᐅᖅ ᑲᒪᔨᐅᒋᐊᓕᐅᒐᓗᐊᑦ.  ᑎᒍᓯᒋᐊᖃᓕᕐᐸᓐᓂᖏᑦ ᑲᒪᒋᔭᕆᐊᓕᓐᓄᑦ ᑐᓴᐅᒪᑎᑦᓯᒋᐊᖃᕐᓂᖕᒧᑦ 
ᐃᓕᓴᐃᓂᖕᒥᓪᓗ ᓄᓇᖅᑲᑎᒌᓂᑦ ᖃᓄᐃᓕᐅᕆᐊᖃᕐᒪᖔᑕ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓄᑐᐊᖅ 
ᑲᒪᒋᔭᐅᒋᐊᖃᓐᖏᒃᑲᓗᐊᕐᖓᑦ.     
 
ᑲᒪᒋᔭᐅᓂᖓᑦᑕᐅᖅ, ᑲᖐᒋᔭᐅᑐᐃᓐᓇᕋᓗᐊᕐᐸᑦ ᑕᐃᒪᐃᓪᓚᑦᑖᕐᐸᓪᓘᓐᓃᑦ, ᐋᖅᑭᑦᓱᐃᓂᖅ 
ᐊᐅᓚᑦᑎᖃᑎᒌᓂᖕᒧᑦ ᐸᕐᓇᐅᑎᓂᑦ, ᐃᓄᑑᔾᔭᐅᓕᖃᑦᑕᕐᖓᑦ ᐊᐅᓚᑦᑎᖃᑎᒋᔭᐅᔪᓄᑦ ᑎᒥᓄᑦ.  
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑕᑯᓐᓇᕐᑕᖓᒍᑦ, ᐊᐅᓚᑦᑎᓂᖕᒧᑦ ᐃᓱᒪᓕᐅᕈᑕᐅᓯᒪᔪᑦ ᐅᔾᔨᕆᒋᐊᕐᑐᒍ 
ᐊᑐᕇᕐᓯᒪᔪᑦ ᑐᓴᐅᒪᖃᑎᒌᑦᓯᐊᑲᓐᓂᕆᐊᓖᑦ ᐊᒻᒪ ᐋᖅᑭᑦᓱᕐᑕᐅᕙᓪᓗᑎᒃ ᐃᓱᒪᐃᓐᓇᒃᑯᑦ 
ᑕᑯᓐᓇᓐᖑᐊᕐᑎᑦᓯᑐᐃᓐᓇᖏᓪᓗᑕ ᐊᔪᕆᕐᓯᐅᔾᔨᓂᒃᑯᑦ ᒫᓐᓇ ᑕᐃᒪᐃᖃᑦᑕᕋᑦᑕ.  ᐊᑐᓂ ᐊᐅᓚᑦᑎᔨᐅᖃᑎᕗᑦ 
ᓴᓐᖏᓂᖃᕐᑐᐃᓐᓇᐅᒻᒪᑕ ᐃᒥᒃᑯᑦ, ᐱᓇᓱᐊᕈᑎᓖᑦ ᐊᔾᔨᒌᖏᑦᑐᓂᒃ ᐊᐅᓚᑦᑎᔨᖃᐅᕐᑐᑎᓪᓗ ᐃᒻᒥᒃᑰᖓᔪᓂᑦ, 
ᐱᔭᕆᐊᑐᒋᐊᑐᓐᖏᑦᓯᐊᕋᓗᐊᕐᖓᑦ ᐋᔩᖃᑎᒌᓐᓂᕆᕙᑦᑕᕗᑦ ᑕᒪᐃᑎᒍᑦ ᐆᒪᔪᓕᕆᔨᐅᓪᓗᑕ 
ᓄᖅᑲᖔᕐᑎᑦᓯᔭᕆᐊᖃᕋᑎᓪᓗ ᑐᓴᕐᑕᐅᒋᐊᓕᓐᓂᑦ.  ᐊᑐᓂ ᐊᐅᓚᑦᑎᔨᐅᖃᑎᕗᑦ ᐆᒪᔪᓕᕆᓂᖕᒧᑦ 
ᐊᖏᕐᓯᒪᓪᓚᕆᒃᑯᑎᒃ ᐱᓂᐊᕐᓂᒃᑯᑦ ᐃᑲᔪᕐᓂᐊᕐᓂᕋᕐᑐᑎᒃ ᐊᓪᓚᕕᒃᑯᑦ ᐊᐅᓚᑦᑕᕆᐊᓕᓐᓂᑦ ᐊᒻᒪ 
ᐆᒪᔪᓕᕆᓂᖕᒧᑦ ᐊᐅᓚᑦᑎᖃᑎᒌᓐᓂᖕᒧᑦ ᐃᑲᔪᕐᓂᐊᕐᓂᕋᕐᓯᒪᒍᑎᒃ ᓄᓇᕗᒥᐅᓂᖕ, ᓈᓚᑦᑕᐅᓗᑎᒃ ᓄᓇᓖᑦ 
ᐃᓱᒪᖅᓴᕐᓯᐅᕈᓯᖏᑦ, ᐊᑐᖅᓯᒪᔭᖏᑦ ᑕᑯᔭᒥᒍᑦ ᐃᒻᒥᓂᓪᓗ ᐅᔾᔨᕆᔭᖏᑦ 
ᖃᐅᔨᓇᓱᐊᕐᑕᐅᖃᑦᑕᕆᐊᓕᐅᒐᓗᐊᑦ ᑐᑭᓯᔭᐅᓇᓱᐊᕐᓗᑎᒃ.  

ᕿᑭᖅᑖᓗᖕᒥ ᐆᒪᔪᓕᕆᔩᑦ ᐃᓱᒪᖃᕐᖓᑕ ᑐᑦᑐᓕᕆᓂᖕᒧᑦ ᐊᐅᓚᑦᑎᒍᑎᑦᓴᐃᑦ ᐅᐸᓗᖓᐃᔭᕐᑕᐅᓕᕐᐸᑕ 
ᑕᐃᒫᖕ ᐸᕐᓇᑕᐅᔭᕆᐊᖃᑐᒋᔭᕗᑦ.   ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᑕᐃᒪᓐᖓᑦ ᐅᖃᐃᓐᓇᕐᖓᑕ 
ᐋᖅᑮᖁᔨᒐᑎᒃ ᐅᕝᕙᓘᓐᓃᑦ ᐊᐅᓚᑦᑎᒍᑎᑦᓴᓂᒃ ᐸᕐᓇᐅᑎᓕᐅᖁᓇᒋᑦ ᑐᑭᓯᔪᖃᓚᐅᓐᖏᓐᓂᖓᓂ 
ᕿᑭᖅᑖᓗᓕᒫᒥ ᓈᓴᕐᑕᒥᓂᕐᓂᑦ.  ᑖᒃᑯᐊ ᖃᐅᔨᔭᐅᔪᒥᓃᑦ ᓈᓴᐃᔪᓂᑦ ᐅᓂᒃᑳᕆᔭᐅᓚᐅᕐᑐᑦ ᓄᓇᓖᑦ 
ᐆᒪᔪᕐᓂᐊᕐᑎᖏᑕ ᑲᑎᒪᔨᖏᑕ ᑭᒡᒐᖏᓐᓄᑦ ᑲᑎᒪᓪᓗᑎᒃ ᐃᓕᓐᓂᐊᕐᓯᓐᓈᑦ ᓄᕕᒻᒪ 2014ᖑᑎᓪᓗᒍ.  
ᑭᓯᐊᓂᓕ, ᑎᓯᒻᒪ ᕿᑎᕋᓕᕐᑎᓪᓗᒍ ᑐᓴᕐᑎᑕᐅᓕᕆᓪᓗᑕ ᑐᑦᑐᒍᓐᓇᐃᓕᑎᑕᐅᔪᑦ.  ᑕᐸᐃᒃᑲᓂᕆᓪᓗᑕ, 
ᑕᕝᕙᓂᑦᓴᐃᓇᐅᖏᑦᑐᖅ ᐅᖃᐅᓯᐅᓕᕆᓪᓗᓂ, ᑕᐃᒫᖕ ᑲᔪᓯᑎᑦᓯᓯᐊᕐᓂᖏᒻᒪᑕ  ᕿᑭᖅᑖᓗᖕᒥ ᐆᒪᔪᓕᕆᔩᑦ 
ᑲᑎᒪᔨᖏᑦ ᐊᒻᒪ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᐋᖅᑭᑦᓱᐃᓇᓱᐊᕐᑎᓪᓗᒋᑦ ᐊᐅᓚᑦᑎᓂᖕᒧᑦ 
ᐸᕐᓇᐅᑎᑦᓴᓂᑦ ᓄᖅᑲᕐᑎᑕᐅᓚᕿᔾᔪᑎᒋᓪᓗᓂᒋᑦ ᑐᑦᑐᒐᓱᓐᓂᐅᕙᑦᑐᖅ.  ᕿᑭᖅᑖᓗᖕᒥ ᐆᒪᔪᓕᕆᔩᑦ 
ᑲᑎᒪᔨᖏᑦ ᐃᓱᒪᖃᕐᖓᑕ ᑕᒪᓐᓇ ᐃᓚᐃᓐᓈᕐᓂᐅᒻᒪᑦ ᓱᓕᒐᓂᓗ ᑲᖐᓱᑐᐃᓐᓇᕐᓂᐅᒻᒪᑦ.  
ᑭᒡᒐᕐᑐᐃᖏᑦᓯᐊᕐᑐᖅ ᒫᓐᓇᒧᑦ ᐅᖃᐅᓯᐅᖃᑦᑕᕐᓯᒪᔪᓂᑦ ᐅᓪᓗᕐᓯᐅᑎᒃᑯᑦ, ᑕᑉᐹᓂ ᐅᖃᐅᓯᐅᕋᑖᕐᑐᓂ.  
ᐊᓪᓛᓪᓗᓐᓃᑦ ᓇᓗᓇᐃᕐᓯᓯᒪᓐᖏᒻᒪᕆᑦᑐᑦ ᖃᓄᑎᒋ ᐊᖏᑎᒋᔪᒥᑦ ᕿᑭᖅᑖᓗᖕᒥ  ᐆᒪᔪᓕᕆᔩᑦ ᑲᑎᒪᔨᖏᑦ 
ᐱᔭᑦᓴᖃᕐᑎᒋᕙᒻᒪᖔᑕ ᑲᒪᒋᒋᐊᓕᖏᓐᓂ, ᐊᔾᔨᒌᖏᑦᑑᓪᓗᑎᒃ ᐃᑲᔪᕐᑐᐃᒋᐊᖃᕐᓂᖏᑦ ᖁᓕᓂᑦ ᐱᖓᓱᓂᓪᓗ 
(13) ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓂᑦ ᐊᐅᓚᑦᑎᔨᐅᕙᑦᑐᓂᒃ ᐊᓪᓚᕝᕕᒻᒧᑦ ᑮᓇᐅᔭᓕᕆᓂᖕᒧᓪᓗ 
ᐃᑲᔪᕆᐊᖃᕐᑎᓪᓗᒋᑦ, ᑲᑎᒪᖃᑎᖃᕐᐸᑦᑐᑕᓗ ᐊᔾᔨᒌᖏᑦᑐᓂᒃ ᑮᓇᐅᔭᕐᑖᕐᕕᒋᕙᑦᑕᑎᓐᓂᒃ ᑕᕝᕙᑦᓴᐃᓐᓇᕐᓗ 
ᕿᓄᐃᓐᓇᕆᐊᖃᕐᑐᑕ ᑭᒡᒐᕐᑐᐃᖏᓐᓇᕐᑐᑕᓗ ᐊᖑᓇᓱᓐᓂᖕᒧᑦ ᐆᒪᔪᓕᕆᓂᖕᒧᓪᓗ ᑐᕌᖓᔪᓂᑦ 
ᕿᑭᖅᑖᓗᖕᒥᐅᓄᑦ ᑭᓐᖒᒪᔭᐅᖏᓐᓇᕐᑐᓂᒃ ᐆᒪᔪᕋᓱᑉᐸᑦᑕᖏᑕ ᒥᑦᓵᓄᑦ ᐊᐅᓚᑦᑎᔨᐅᖃᑎᓕᒫᑦᑎᓂᑦ 
ᐱᒃᑯᔾᔨᕙᑦᑐᑕ.   ᕿᑭᖅᑖᓗᖕᒥ ᐆᒪᔪᓕᕆᔩᑦ ᒪᕐᕉᓐᓂᖕ ᐃᖅᑲᓇᐃᔭᕐᑎᖃᕋᑦᑕ ᐱᔭᕇᕋᓱᐊᖏᓐᓇᕆᐊᓖᑦ 
ᐋᖅᑭᑦᓱᕐᑕᐅᓯᒪᔪᓂᑦ ᒪᓕᑦᑐᒍ ᓄᓇᕗᒥᖕ ᓄᓇᑖᕈᑏᑦ ᐊᖏᕈᑎᖓᑦ ᑕᕝᕙᑦᓴᐃᓐᓇᕐᓗ 
ᑐᑭᓯᓇᓱᐊᖏᓐᓇᕆᐊᖃᕐᑐᒋᑦ ᖃᓄᖅ ᐋᖅᑭᑦᓱᕐᓯᒪᒻᒪᖔᑕ ᓄᓇᕗᑦ ᖃᓂᒋᔮᓃᑦ ᒪᓕᒐᕐᑎᒍᑦ 
ᓴᓐᖏᓂᖃᐅᕐᒥᔪᑦ ᓄᓇᖏᓐᓂ.     
 
ᑕᐃᒪᐃᒃᑲᓗᐊᕐᑎᓪᓗᒍ, ᓯᕗᓕᕐᑏᑦ, ᑲᑎᒪᔩᑦ, ᐃᖅᑲᓇᐃᔭᕐᑏᓪᓗ ᕿᑭᖅᑖᓗᖕᒥ ᐆᒪᔪᓕᕆᔨᓕᕆᔨᒃᑯᓐᓄᑦ 
ᖁᓕᕇᓂᑦ ᐊᔾᔨᒌᖏᑦᑐᓂᒃ ᐊᔾᔨᒌᖏᑦᑐᓂᑦ ᐊᑕᐅᑦᓯᒃᑰᕐᑕᖅᑐᐋᓗᖕᓂᒃ ᑲᒪᕙᑦᑐᑦ.  ᑲᔪᓯᑦᓯᐊᖁᓪᓗᒋᑦ, 
ᐋᖅᑭᑦᓱᐃᓯᒪᔪᒍᑦ ᖃᐅᔨᒪᔪᕈᓘᔮᓗᖕᓂᑦ ᑐᓴᐅᒪᖃᑦᑕᐅᑎᓕᓂᐅᔪᓂᑦ ᓄᓇᓖᑦ ᐆᒪᔪᕐᓂᐊᕐᑎᖏᑕ 
ᑲᑎᒪᔨᖏᓐᓂᑦ ᑐᓴᐅᒪᖃᑎᖃᑦᓯᐊᕈᒪᒧᑦ.  ᐱᔭᕆᐊᑭᑦᑐᑯᓘᕙᓐᖏᒻᒪᑦ, ᐱᐊᓚᓐᖏᑦᑐᐊᓘᓪᓗᓂ, 
ᐃᓄᑦᓯᐊᕙᐅᖃᑎᒌᖏᓐᓇᕐᓇᑕᓗ, ᑭᓯᐊᓂᓕ ᐊᖏᕐᓯᒪᓂᕗᑦ ᐱᓂᐊᕐᓂᒃᑯᑦ ᑐᓴᐅᒪᑎᑦᓯᓯᐊᕆᐊᖃᕐᓂᕗᑦ 
ᓴᓐᖓᑎᑉᐸᓪᓕᐊᖁᓪᓗᒋᓪᓗ ᕿᑭᖅᑖᓗᖕᒥ ᓄᓇᖏᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ ᐃᓚᒋᔭᐅᔪᓪᓗ 
ᐅᕙᑦᑎᓐᓂᖕ ᑐᓐᖓᕕᖃᐃᓐᓇᐸᑦᑐᑦ ᓇᓪᓕᐊᓄᑐᐃᓐᓇᖅ ᐱᓇᓱᐊᕆᐊᖃᓕᕋᐃᒐᒥᒃ.  ᓱᓕᒃᑲᓐᓂᖅ, 
ᐱᔭᕆᐊᑭᓐᖏᓪᓚᕆᒻᒪᑦ ᑭᓯᐊᓂ ᐊᑐᕆᐊᖃᕐᑐᑎᒍ ᑕᐃᒪᐃᑦᑕᕆᐊᖃᕋᑦᑕ. ᕿᑭᖅᑖᓗᖕᒥ ᐆᒪᔪᓕᕆᔩᑦ 
ᐃᓱᒪᖃᕐᐳᑦ ᐸᓯᔭᐅᓂᖏᑦ  ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᓄᖅᑲᖓᑎᑕᐅᓂᖓᓄᑦ ᑐᑦᑐᒐᓱᓐᓂᖅ 
ᐊᖅᓵᕐᓯᓂᐅᒻᒪᑦ ᓄᓇᓖᑦ ᐃᒻᒥᓂᕐᓱᕐᓂᖅᓴᐅᓗᑎᒃ ᒪᑭᑉᐸᓪᓕᐊᒐᓗᐊᕐᑎᓪᓗᒋᑦ ᓴᓐᖏᓂᕐᑖᐸᓪᓕᐊᓂᒃᑯᑦ 
ᓴᓐᖓᑦᑎᕐᓂᕐᓴᐅᓗᓂᓗ ᕿᑭᖅᑖᓗᖕᒥᐅᑦ ᓂᐱᖓ.  ᑖᓐᓇ ᐃᓚᐃᓐᓈᕐᓂᐅᒻᒪᑦ ᒐᕙᒪᓕᕆᔨᒃᑯᑦ 
ᐊᑭᑦᑐᕋᐅᑎᑎᓪᓗᒋᑦ.       
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐅᑉᐱᕈᓱᒻᒪᑕ ᓇᓪᓕᐊᑐᐃᓐᓇᖅ ᐊᐅᓚᑦᑎᓂᖕᒧᑦ ᐸᕐᓇᐅᑦ ᑲᔪᓯᑦᓯᐊᓂᐊᕐᐸᑦ 
ᐅᑉᐱᕆᔭᐅᓗᓂ ᐃᑲᔪᕐᑐᖅᑕᐅᓗᓂ ᑭᓯᐊᓂᐅᒻᒪᑦ ᑲᔪᓯᑎᑕᐅᓗᓂᓗ ᓄᓇᓕᓐᓄᑦ.  ᑐᐊᕕᕐᑐᐊᓘᓪᓗᑎᒃ 
ᓄᖅᑲᕐᑎᑦᓯᓚᐅᕐᖓᑕ ᐊᑑᑎᖃᓪᓚᕆᑦᑐᓂᖕ ᑐᓐᖓᕕᖃᕋᑎᒃ, ᐃᓛᓐᓂᒃᑯᓪᓗ ᑕᐃᒫᕈᓗᑐᐃᓐᓇᖅ 
ᑲᖐᓱᑦᑐᑎᒃ, ᐅᖃᖃᑎᒌᑉᐸᑦᑐᑎᒃ, ᐃᖅᑲᒋᔭᐅᓐᖏᑦᓯᐊᕐᑐᓂ ᑎᓕᔭᐅᔾᔪᑎᐅᓯᒪᔪᖅ ᖃᐅᔨᒪᓕᕐᑕᖏᓪᓗ 
ᐊᑐᖅᓯᒪᔭᒥᒍᑦ  ᕿᑭᖅᑖᓗᖕᒥ ᐆᒪᔪᓕᕆᔨᖏᑦᑕᐊᒻᒪ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑕ ᑐᓐᖓᕕᐅᒐᑎᒃ, 
ᓄᖅᑲᕐᑎᑦᓯᑳᓪᓚᒻᒪᑦ ᐃᖏᕐᕋᓯᓯᒪᑦᓯᐊᓕᓚᐅᕐᑑᒐᓗᐊᒥᑦ ᕿᑭᖅᑖᓘᑉ ᓄᓇᖏᓐᓂ ᐃᑲᔪᕐᑎᐅᖃᑎᒌᑦᓯᐊᕐᓂᒃᑯᑦ 
ᐋᖅᑭᑦᓱᐃᕙᓪᓕᐊᑎᓪᓗᒋᑦ ᑐᑦᑐᑦ ᐊᐅᓚᑕᐅᓂᖏᓐᓄᑦ ᐸᕐᓇᐅᑎᑦᓴᓂᒃ.  ᐱᔨᑦᓯᕐᑕᐅᑦᓯᐊᖏᑦᑐᐊᓘᓯᒪᔪᑦ 
ᓄᓇᓖᑦ ᐊᖅᓵᕐᑕᐅᒻᒪᑕ ᑐᑦᑐᓕᕆᓂᖕᒧᑦ ᐊᐅᓚᑦᑎᓂᖕᒥᑦ ᓄᓇᓖᑦ ᐆᒪᔪᕐᓂᐊᕐᑎᖏᑕ ᑲᑎᒪᔨᖏᓐᓂᑦ 
ᓄᓇᓖᓪᓗ ᓴᓐᖏᓂᕐᑖᐸᓪᓕᐊᔪᑦ ᓄᖅᑲᕐᑎᑕᐅᑳᓪᓚᑦᑐᑎᒃ.  ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑦ 
ᓄᓇᖅᑲᑎᒌᓪᓗ ᑭᓯᐊᓂ ᐃᖅᑲᒋᔭᐅᓗᑎᒃ ᐅᓂᒃᑳᕐᕕᐅᑦᓯᐊᕋᓱᓐᓂᖏᓐᓂ ᐱᔪᓐᓇᐅᑎᖏᑦ ᑲᒪᒋᔭᕆᐊᓕᖏᓪᓗ 

 6 



ᖃᓄᐃᓕᖓᒻᒪᖔᑕ ᓄᓇᕗᒥ ᐆᒪᔪᓕᕆᓂᐅᑉ ᐋᖅᑭᑦᓱᕐᓯᒪᓂᖓᓂ, ᐃᓘᓐᓇᑦᓯᐊᑎᑦ ᐱᓕᕆᐊᖑᔪᑦ 
ᑲᔪᓯᑎᑦᓯᓯᐊᖏᓪᓚᕆᒻᒪᑕ ᓄᓇᕗᑖᕈᑏᑦ ᐱᓂᐊᕐᓂᒃᑯᑦ ᐊᖏᕈᑕᐅᓯᒪᔪᓂ − ᓴᓐᖏᓂᕐᑖᐸᓪᓕᐊᓂᖅ 
ᑎᒍᓯᕙᓪᓕᐊᓂᒃᑯᑦ ᓴᓐᖓᑎᑉᐸᓪᓕᐊᓗᑎᒃ ᐃᓄᐃᑦ ᓂᐱᖏᑦ ᓄᓇᕗᒥᐅᑕᐅᓪᓗᑎᒃ, ᐊᒻᒪ ᐃᓚᖓᓃᑦᑐᖅ 5ᒥ 
ᓄᓇᕗᑖᕈᑏᑦ ᐊᖏᕈᑎᖓᑦᓯᐊᒻᒪᕆᓪᓘᓐᓃᑦ ᐱᖃᓯᐅᑎᒻᒪᕆᑦᑐᒍ.     
 
ᑭᖑᓕᖅᐹᒥ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᑭᓯᓯᒪᓪᓗᑎᒃ ᐃᖅᑲᓇᐃᔭᖃᑎᒌᑉᐸᓐᓂᖏᑦ ᐆᒪᔪᕐᓂᐊᕐᑏᑦ 
ᒐᕙᒪᒃᑯᓐᓄᑦ ᐊᒻᒪ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᑕ ᐊᔾᔨᒌᖏᑦᑑᕙᒻᒪᑕ ᐃᓚᖏᑦ 
ᓱᕐᕋᐃᕙᓪᓕᐊᓚᕆᑦᑐᑦ ᐃᖅᑲᓇᐃᔭᖃᑎᒌᑦᓯᐊᒧᑦ ᐃᓚᖏᓪᓗ ᓱᕋᐸᓪᓕᐊᕙᓐᖏᑦᑐᑦ ᐃᑲᔪᕐᑎᐅᖃᑎᒌᖏᒧᑦ.  
ᑕᒪᓐᓇ ᖃᓄᖅᑑᕈᑕᐅᒋᐊᓕᒃ ᐊᒻᒪ ᐃᓕᓐᓂᐊᕈᑎᑦᓴᓕᐅᕐᓗᑕ ᒐᕙᒪᒃᑯᑦ ᐆᒪᔪᕐᓂᐊᕐᑎᖏᓐᓄᑦ ᐊᒻᒪ 
ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᑐᑭᓯᐅᒪᔪᐃᓐᓇᐅᓂᐊᕋᑦᑕ ᑭᓱᓕᕆᔨᐅᒻᒪᖔᑦᑕ ᐊᑐᓂ.  
ᑐᑭᓯᐅᒪᔭᐅᑦᓯᐊᓕᕈᓂ, ᑕᒪᒃᑮᑦ ᑲᓱᕐᓂᖅᓴᐅᔪᓐᓇᕐᑐᑦ ᐋᔩᕐᐸᓪᓗᑎᒃ ᐋᖅᑭᐅᒪᔾᔪᑎᑦᓴᓂᒃ, ᓄᑖᓂᒃ, 
ᓱᕐᕋᒍᑕᐅᔪᓐᓇᕐᑐᓂᓪᓗ ᐊᐳᖅᑕᕈᑕᐅᕙᑦᑐᑦ ᑲᔪᓯᑦᓯᐊᕈᓐᓇᕐᓯᖁᓪᓗᒋᑦ.  ᑕᐃᒫᖕ ᐅᖃᖃᑎᒌᑦᑐᓐᓇᕈᑦᑕ 
ᐱᒻᒪᕆᐊᓘᓂᐊᕐᑐᖅ ᐃᑲᔪᕐᓯᔾᔪᑕᐅᔪᓐᓇᕐᖓᑦ ᐊᔪᕆᕐᓯᐅᔾᔭᐅᓗᑕᓗ ᖃᓄᐃᓕᐅᕐᑐᑦᓴᐅᓕᕐᒪᖔᑦᑕ 
ᐃᖅᑲᓇᐃᔮᖑᒋᐊᓖᑦ ᑕᒪᒃᑯᐊ ᐊᑐᓕᕐᑎᑕᐅᒋᐊᓖᑦ ᑭᓪᓕᖃᓲᖑᓂᖏᑦ ᑐᑭᓯᐅᒪᔭᐅᓕᕐᓗᑎᒃ.     
 
ᖃᐅᔨᓴᕐᓂᖅ: 
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑐᑭᓯᓯᒪᕗᑦ ᓄᓇᕗᑦ ᒐᕙᒪᒃᑯᖏᑦ ᐃᖅᑲᓇᐃᔮᖃᕐᓯᒪᒻᒪᑕ 
ᐅᐸᓗᖓᐃᕐᑕᐅᓂᖏᓐᓂᒃ ᑐᑦᑐᑦ ᓇᐅᑦᓯᕐᑐᖅᑕᐅᓂᖏᓐᓄᑦ ᐸᕐᓇᐅᑎᓂᒃ.  ᑐᑦᑐᒥᓂᕐᒥᑦ 
ᖃᐅᔨᓴᕋᑦᓴᓂᑉᐸᓐᓂᖅ, ᓄᓇᕗᑦ ᒐᕙᒪᒃᑯᖏᑦ ᖃᐅᔨᓴᖃᑦᑕᕐᖓᑕ ᑐᑦᑐᐃᑦ ᖃᓄᐃᓐᖏᒃᑲᓗᐊᕐᒪᖔᑕ 
ᐊᐅᖏᑎᒍᓪᓗ ᓇᑭᓐᖔᕐᓂᑰᒻᒪᖔᑕ.  ᕿᑭᖅᑖᓗᖕᒥ ᐆᒪᔪᓕᕆᔩᑦ ᐃᑲᔪᕐᑐᐃᒐᔭᕐᑐᑦ ᖃᓄᑐᐃᓐᓇᖅ 
ᖃᓄᖅᑑᕐᓯᒪᔪᖃᕐᐸᑦ ᖃᐅᔨᓴᕋᑦᓴᓂᓐᓂᐅᕙᑦᑑᑉ ᐸᕐᓇᑕᐅᓯᒪᓂᖓ ᐱᕚᓪᓕᕈᓐᓇᕐᐸᑦ, ᐊᖏᕐᓯᒪᕗᒍᓪᓗ 
ᐃᖅᑲᓇᐃᔭᖃᑎᒋᓂᐊᕐᓂᕋᕐᑐᒋᑦ ᓄᓇᕗᑦ ᒐᕙᒪᒃᑯᖏᑦ ᖃᐅᔨᒪᑎᑦᓯᒋᐊᖃᕐᑎᓪᓗᑕ ᐃᓕᓴᐃᕙᓪᓗᑕᓗ 
ᖃᐅᔨᔭᐅᒋᐊᓕᓐᓂᑦ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓄᑦ ᐃᓚᒋᔭᐅᔪᖁᑎᖏᓐᓄᓪᓗ.      
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐊᑐᓕᖁᔨᕗᑦ ᑐᑦᑐᓂᖕ ᖃᐅᔨᓴᖃᑦᑕᕐᓂᖅ ᐃᓚᓕᐅᔾᔨᓯᒪᖁᓪᓗᒍ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ ᑕᒪᐃᓐᓄᑦ ᐃᓚᓕᐅᔾᔭᐅᕙᓪᓗᑎᒃ.  ᑐᑦᑐᐃᑦ ᐊᔾᔨᐅᖏᒻᒥᒻᒪᑕ ᐆᒪᔫᖃᑎᒌᓕᒫᓂ 
ᑲᓱᕈᑕᐅᓂᖅᐹᖑᓂᖏᓄᑦ ᐃᓅᖅᑲᑎᒌᓄᑦ ᓇᒥᑐᐃᓐᓇᑦᓯᐊᖅ.  ᑐᑦᑐᒥᓂᖅ ᐃᓅᖅᑲᑎᒌᓕᒫᓄᑦ 
ᐊᓐᓇᐅᒪᔾᔪᑕᐅᒻᒪᑦ, ᑕᐃᒪᐃᒻᒪᑦ ᖃᐅᔾᔨᑎᑐᖄᓗᐃᑦ ᑐᑦᑐᓕᕆᒻᒪᓂᖏᓪᓗ ᐃᓅᓯᕐᒧᑦ ᐊᑕᓗᐊᒧᑦ 
ᐊᖏᔪᐋᓘᒻᒪᑦ, ᐊᔾᔨᒌᖏᕈᓘᔭᕐᑐᓂᓪᓗ ᐱᖃᓯᐅᔾᔨᓯᒪᓪᓗᓂ ᑐᑦᑐᓕᕆᓂᑐᐃᓐᓇᑦᓯᐊᒧᑦ ᑐᕌᖓᔪᓂᒃ 
ᖃᐅᔨᒪᓂᖃᐅᕐᖓᑕ ᑐᑭᓯᐅᒪᒃᑲᓐᓂᕈᑕᐅᔪᓐᓇᕐᑐᓂᒃ ᑐᑦᑐᑦ ᒥᑦᓵᓄᑦ.  ᕿᑭᖅᑖᓗᖕᒥ ᐆᒪᔪᓕᕆᔩᑦ 
ᐅᑉᐱᕈᓱᒻᒪᑕ ᐊᒥᓲᓂᖏᑦᑕ ᐊᒡᒍᕐᑕᐅᕙᓐᓂᖏᑦ, ᐅᑎᖅᑕᕐᕕᒻᒥᓄᑦ ᐊᖅᑯᓯᕆᕙᑦᑕᖏᑦ ᑎᒥᑕᖓᑕᓗ 
ᐊᑎᖃᐅᕐᓂᓕᒫᖓ ᐊᑦᓱᐊᓗᖕ ᑐᑭᓯᐅᒪᔾᔪᑕᐅᔪᓐᓇᕐᖓᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓕᓐᓂᐊᕆᐊᖃᕐᐸᓕᕐᑎᓪᓗᒋᑦ ᐃᓕᓐᓂᐊᕐᕕᒻᒥ.     
 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᐃᓱᒪᖃᕐᒥᒻᒪᑕ ᐃᓱᒪᕐᓴᖅᓯᐅᕈᑕᐅᓂᖓᓂ ᐃᓄᐃᑦ ᖃᐅᔨᒪᔭᑐᖓᓄᑦ 
ᑮᓇᐅᔭᖃᕐᑎᑦᓯᕙᑦᑐᑦ ᖃᓄᖅᑑᕈᑕᐅᓕᕐᑎᓪᓗᒋᑦ, ᐃᓕᓐᓂᐊᕈᑎᑦᓴᑦ ᐋᖅᑭᑦᓱᕐᑕᐅᖃᑦᑕᖁᓪᓗᒋᑦ 
ᐃᑲᔪᕐᓱᐃᔾᔪᑕᐅᒍᓐᓇᕐᓗᑎᒃ ᓄᓇᓕᓐᓂ ᐆᒪᔪᕐᓂᐊᕐᑏᑦ ᑲᑎᒪᔨᖏᓐᓂᖕ ᐃᓚᒋᔭᐅᔪᓂᓪᓗ ᐅᖃᐅᓯᐅᕙᑦᑐᑦ 
ᑐᑭᑖᕈᑕᐅᓯᒪᔪᑦ ᖃᓄᕐᓗ ᐱᐅᓯᖃᕐᒪᖔᑕ ᐃᓕᓐᓂᐊᕈᑕᐅᕙᑦᑐᓪᓗ ᑐᑭᓯᐅᒪᔭᐅᔪᓐᓇᕐᓯᓗᑎᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᑲᑎᖅᓱᐃᓕᕋᐃᑉᐸᑕ.     
 
ᐃᖅᑲᓇᐃᔮᕆᕙᑦᑎᓐᓂ, ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᑦ ᑲᔪᖏᕐᑐᐃᕗᑦ ᓄᓇᕗᒥ ᐆᒪᔪᓕᕆᔨᕐᔪᐊᑦ 
ᑲᑎᒪᔨᖏᓐᓂᑦ ᑲᔪᓯᑎᑦᓯᖁᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᕙᓪᓕᐊᖏᓐᓇᕐᓗᑎᒃ 
ᐊᐅᓚᑦᑎᓂᖕᒧᑦ ᐃᓱᒪᓕᐅᕈᑕᐅᕙᑦᑐᓂ.  ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 
ᖃᕿᐊᕐᑕᐅᑐᐃᓐᓇᕆᐊᖃᕋᓗᐊᕐᑐᑎᒃ ᐊᐅᓚᑦᑎᔨᐅᖃᑎᖏᓐᓄᑦ ᓄᓇᕗᑦ ᓯᓚᑖᓃᑦᑐᓄᑦ ᐊᐅᓚᑦᓯᔾᔪᓯᖓ 

ᓄᓇᕗᒥ ᐱᓪᓗᒍ, ᑭᓯᐊᓂᓕ ᓇᓕᒧᓕᕈᓐᓇᕐᑐᖅ ᑐᑭᓯᔭᐅᑐᐊᕈᓂ ᓄᓇᕗᒥ ᐃᓄᐃᑦ ᐅᑉᐱᕆᔭᑐᖄᓗᖏᑕ 
ᑐᓐᖓᕕᖏᑦ ᖃᐅᔾᔨᑎᒥᒍᑦ ᐊᑐᖅᓯᒪᔭᒥᒍᓪᓗ ᑕᑯᓯᒪᔭᖏᑦ ᑐᑭᓯᔭᐅᕙᓪᓕᐊᓕᕐᐸᑕ.     
 
ᖁᔭᓐᓇᒦᒃ,  
 
 
 
 
 
ᔭᐃᒥᓯ ᕿᓪᓚᖅ, ᐃᑦᓯᕙᐅᑕᖅ 
ᕿᑭᖅᑖᓗᖕᒥ ᐆᒪᔪᓕᕆᔩᑦ ᑲᑎᒪᔨᖏᓐᓄᑦ 

